ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈՒՆՎԱՐԻ 13-Ի N 64-Լ ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ


1. Իրավական ակտի ընդունման անհրաժեշտությունը 
	Ներկայացվող նախագծի ընդունման նպատակը Հայաստանի Հանրապետության կառավարության 2022 թվականի հունվարի 13-ի N 64-Լ որոշմամբ (այսուհետ՝ որոշում) սահմանված միջոցառման շրջանակներում Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ընթացքում կամ հակառակորդի նախահարձակ գործողության հետևանքով զոհված զինծառայողների (այսուհետ՝ զոհված զինծառայող) ծնողների վերարտադրողական առողջությանն աջակցելու նպատակով վերարտադրողականության օժանդակ տեխնոլոգիաների կիրառմամբ բժշկական օգնության և սպասարկման որոշ ծախսերի մասնակի փոխհատուցման վճարման գործընթացն ապահովելն է:

	1.1. Կարգավորման հարաբերությունների ներկա վիճակը և առկա խնդիրները
Որոշման N 2 հավելվածի 16-րդ կետի համաձայն՝ ծննդաբերությունից հետո փոխհատուցման գումարը նշանակվում և վճարվում է, եթե շահառու ծնողը փոխհատուցման դիմումը ներկայացնում է երեխայի ծնվելու ամսվանից հետո՝ 2 ամսվա ընթացքում, իսկ մինչև 2022 թվականի մայիսի 1-ը ծնված երեխաների դեպքում՝ մինչև հուլիսի 1-ը ներառյալ։
Մասնավորապես, Հայաստանի Հանրապետության կառավարության 2022 թվականի հունվարի 13-ի N 64-Լ որոշումը նոր խմբագրությամբ ընդունվել է Հայաստանի Հանրապետության 2022 թվականի մայիսի 19-ի N 707-Լ որոշմամբ, որն ուժի մեջ է մտել 2022 թվականի մայիսի 20-ին։ Աշխատանքի և սոցիալական հարցերի նախարարությունը 2022 թվականի մայիսի 20-ից հետո շահառու ծնողների կողմից արդեն իսկ ստանում է դիմումներ, որոնց ընթացք են տրվում՝ հիմք ընդունելով նաև Առողջապահության նախարարության կողմից որոշման N 2 հավելվածի 2-րդ կետով պահանջվող՝ շահառու ծնողների համար Առողջապահության նախարարի հրամանի վերաբերյալ տեղեկատվությունը։ Ուսումնասիրելով Աշխատանքի և սոցիալական հարցերի նախարարությունում արդեն իսկ ստացված դիմումները, ինչպես նաև Առողջապահության նախարարության կողմից որոշման համաձայն՝ ստացվող տեղեկատվությունը, պարզ է դառնում, որ մինչև Հայաստանի Հանրապետության 2022 թվականի մայիսի 19-ի N 707-Լ որոշմամբ, որն ուժի մեջ է մտել 2022 թվականի մայիսի 20-ին որոշումն ուժի մեջ մտնելը ծնված երեխաների դեպքում որոշման N 2 հավելվածի 16-րդ կետով սահմանված ժամկետներում շահառու ծնողների կողմից հնարավոր չի լինի ներկայացնել փոխհատուցումը ստանալու համար անհրաժեշտ դիմումը։ Ըստ այդմ, անհրաժեշտություն է առաջանում վերանայել նշված ժամկետները։
Որոշման համաձայն՝ դիմող շահառու ծնողին փոխհատուցումը վճարվում է  Հայաստանի Հանրապետության քաղաքացիական օրենսգրքի 928.8-րդ հոդվածով սահմանված միանվագ դրամական վճարների հաշին փոխանցելու միջոցով։ 
Հայաստանի Հանրապետության 2020 թվականի մարտի 12-ի «Լիազորած պետական մարմին ճանաչելու, միանվագ դրամական վճարների հաշվի պայմանագրի օրինակելի ձևը, միանվագ դրամական վճարների հաշիվ բացելու համար անհրաժեշտ տվյալների ցանկը և միանվագ դրամական վճարների հաշվին մուտքագրելու միջոցով վճարվող գումարները սահմանելու մասին» N 287-Ն որոշման համաձայն՝ միանվագ դրամական վճարների հաշվով վճարումներ կարող է կատարել միասնական սոցիալական ծառայությունը: 
Սակայն, Հայաստանի Հանրապետության կառավարության 2022 թվականի ապրիլի 15-ի «Հայաստանի Հանրապետության 2022 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ և լրացումներ կատարելու մասին» N 522-Ն և Հայաստանի Հանրապետության կառավարության 2022 թվականի հունիսի 2-ի «Հայաստանի Հանրապետության 2022 թվականի պետական բյուջեի մասին» Հայաստանի Հանրապետության օրենքում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ կատարելու մասին» N 802-Ն որոշումներով 10-րդ բաժնի, 04 խմբի, 01 դասի 1068.Ժողովրդագրական վիճակի բարելավում ծրագրի 12005. Զոհված զինծառայողների ծնողների՝ վերարտադրողականության օժանդակ տեխնոլոգիաների կիրառմամբ բժշկական օգնության և սպասարկման որոշ ծախսերի մասնակի փոխհատուցման տրամադրում միջոցառման կատարող պետական մարմինը Աշխատանքի և սոցիալական հարցերի նախարարությունն է։
Ելնելով վերոգրյալից, անհրաժեշտություն է առաջացել հստակեցնել փոխհատուցման վճարման ընթացակարգը։
Բացի այդ, նախագիծը պաշտոնական շրջանառության մեջ դնելուց հետո Հայաստանի Հանրապետության առողջապահության նախարարության կողմից տեղեկացվել է, որ Հայաստանի Հանրապետության կառավարություն է ներկայացվել «Հայաստանի Հանրապետության կառավարության 2015 թվականի մայիսի 27-ի N 568-Ն որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագիծը, որով սահմանվել է, որ վերարտադրողականության օժանդակ տեխնոլոգիաների կիրառմամբ բժշկական օգնության և սպասարկման ծավալներից կարող են օգտվել նաև Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ժամանակ անհայտ կորելու հետևանքով դատական կարգով անհայտ բացակայող կամ մահացած ճանաչված զավակի ծնողները և առաջարկվել է նախագծում կատարել համապատասխան լրացումներ։ 
Ելնելով վերոգրյալից  անհրաժեշտություն է առաջացել նաև վերանայել որոշ իրավակիրառ դրույթներ:

0. Առկա խնդրի առաջարկվող լուծումը 
Հաշվի առնելով վերը նշվածը` առաջարկվում է ընդունել «Հայաստանի Հանրապետության կառավարության 2022 թվականի հունվարի 13-ի N 64-Լ որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծը։ 

2. Կարգավորման առարկան 
Ներկայացված նախագծով առաջարկվում է՝
1) ուժը կորցրած ճանաչել որոշման N 2 հավելվածի 4-րդ կետի 3-րդ, 5-րդ կետի 7-րդ և 9-րդ կետի 7-րդ ենթակետերը, ինչը հնարավորություն կտա փոխհատուցման անհրաժեշտ գումարը փոխանցել դիմող շահառու ծնողի անվամբ բացված բանկային հաշվին, 
2) հստակեցնել որոշման N 2 հավելվածի 5-րդ կետով սահմանված դիմումին կից ներկայացվող փաստաթղթերի ցանկում անձը հաստատող փաստաթղթերի տեսակները,
3)  դիմումին կից ներկայացվող փաստաթղթերի ցանկը համալրել նոր՝  դիմող շահառու ծնողին բանկային հաշվի համարը պատկանելը կամ նրա անունով բացված լինելը հավաստող՝ բանկի տված փաստաթղթով, 
4) հստակեցնել N 2 հավելվածի 14-րդ կետով սահմանված՝ փոխհատուցումը  բանկին փոխանցելուց հետո այն բանկի կողմից դիմող շահառու ծնողի բանկային հաշվին մուտքագրելուն առնչվող ժամկետը, այն է՝ գումարն ընդունելու օրվան հաջորդող աշխատանքային օրվանից ոչ ուշ, 
5) վերանայել N 2 հավելվածի 16-րդ կետով սահմանված՝ երեխայի ծնվելու ամսվանից հետո դիմումը ներկայացնելու համար 2-ամսյա, ինչպես նաև մինչև 2022 թվականի մայիսի 1-ը ծնված երեխաների դեպքում՝ դիմումի ներկայացման ժամկետները։
6) հիմք ընդունելով Առաողջապահության նախարարության առաջարկը՝ վերանայել որոշման և դրա N 1 և N 2 հավելվածների վերնագրերը, ինչպես նաև որոշման N 1 հավելվածի 1-ին կետով սահմանված դրույթը՝ դրան համապատասխանեցնելով «Հայաստանի Հանրապետության կառավարության 2015 թվականի մայիսի 27-ի N 568-Ն որոշման մեջ փոփոխություններ և լրացում կատարելու մասին» 2022 թվականի հունիսի 30-ի N 968-Ն որոշման 1-ին կետի 2-րդ ենթակետի բովանդակությանը,
7) [bookmark: _GoBack]վերանայել որոշման N 2 հավելվածի 2-րդ կետով սահմանված՝ Հայաստանի Հանրապետության առողջապահության նախարարության կողմից Հայաստանի Հանրապետության աշխատանքի և սոցիալական հարցերի նախարարությանը տրամադրվող տվյալների 3 աշխատանքային օրյա ժամկետը՝ այն սահմանելով 5 աշխատանքային օր:  

3. Իրավական ակտի կիրառման դեպքում ակնկալվող արդյունքը 
Նախագիծն ընդունվելու դեպքում կապահովվի խնդրո առարկա միջոցառման շրջանակներում փոխհատուցման վճարման գործընթացը, մինչև հունիսի 1-ը ծնված երեխաների դեպքում կապահովվի փոխհատուցում ստանալու համար դիմելու ողջամիտ ժամկետ, ինչպես նաև հնարավորություն կտրվի Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ժամանակ անհայտ կորելու հետևանքով դատական կարգով անհայտ բացակայող կամ մահացած ճանաչված անձի ծնողներին օգտվելու դոնորական ձվաբջջի ձեռքբերման և փոխնակ մոր ծառայությունների համար ծախսերի մասնակի փոխհատուցման իրավունքից: 

4. Կապը ռազմավարական փաստաթղթերի հետ
«Հայաստանի Հանրապետության կառավարության 2022 թվականի հունվարի 13-ի N 64-Լ որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծը բխում է Կառավարության 2021-2026 թթ. ծրագրի 4.5-րդ և 1.3-րդ կետերից։
Նախագծի ընդունմամբ կիրականացվի ռազմական գործողությունների հետևանքներն իրենց վրա կրող զինծառայողների ընտանիքների սոցիալական և առողջապահական նոր միջոցառում՝ ուղղված վերարտադրողական իրավունքի իրացմանն ու առողջության բարելավմանը:

5. Տեղեկանք
«Հայաստանի Հանրապետության կառավարության 2022 թվականի հունվարի 13-ի N 64-Լ որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեի եկամուտները և ծախսերը չեն ավելանա։  
